
    Nur eta bere lagunek oihan misteriotsuan gau bat pasatzea erabaki dute. Osaba Aritzen laguntzarekin motxilak kargatu dituzte bizkarrean eta oihanean jarri dute kanpin-denda. Sakutan ere sartu dira lo egiteko, baina ipuin eta prakagorrien istorioekin ezin lorik hartu, eta… Baina Nurrek eta bere lagunek beste lan bat ere badute: oihan misteriotsuan ezkutatuta dagoen altxorra bilatzea.

  Nur dut izena. Ez Noor, ezta Nour ere. Nur, soil soilik.


  Nire herriaren izena zail samarra da esaten. Larrabetzu.


  Amarekin eta babarekin bizi naiz; aita esan nahi du arabieraz. Hirurok bakarrik.


  Ez daukat ez anaiarik ez arrebarik, baina baditut lagun batzuk.


  Aitona ere badut, aitite, gauzak asmatzen dituena eta beti esperimentuak egiten aritzen dena.

  Eta amama ere bai, eleberriak idazten dituena eta munduko erroskillarik gozoenak egiten di-tuena.


  Eta osaba bat, ordenagailuz sekulako marrazki politak egiten dituena. Ez diot «osaba» deitzen. Aritz deitzen diot, Aritz huts-hutsik.


  A, eta birramona ere bai, birra, koadroak margotzen dituena.


  Beste birra bat ere badut, baina ez da Larrabetzun bizi.


  Eta txakurrak Kuka du izena. Nirea da, baina aitonaren eta amonaren etxean bizi da, gurea baino etxe handiagoa da-eta; eta lorategia du gainera, amamak basoa dirudiela esaten badu ere. Ez dakit zergatik.


  Eta ez dakit zer gehiago kontatu nitaz.


  A, bai, Txinara joan behar dudala bizitzera, baina oraindik ez.


  1. Asteburu zoragarri bat


  Iritsi da azkenik, hainbeste espero zuen eguna! Nurren gurasoek asteburua adiskide batzuen etxean igarotzera joan behar dute, eta aitonaren eta amonaren etxean geratuko da Nur. Pozik eta gustura geratzen da aitonaren eta amonaren etxean. Etxe berezi bat da, oso-oso berezia. Handia eta zaharra da, eta gauzaz beteta dago, gauza pila bat dago han. Behin bere adiskide Patxik esan zion denda bat zela etxe hura.


  —Zergatik izan behar du denda? —galdetu zion Nurrek.


  —Gauza pila bat dagoelako, dendetan bezala —erantzun zion Patxik.


  Egia da: denda bat ematen du, baina ez da denda. Gertatzen da aitonak eta amonak bidaia asko egiten dituztela eta gauza asko ekartzen dituztela haietatik; Nurri gehien gustatzen zaiona Indiatik ekarri zioten kaxa bat da; beirazko estalkia du eta neska batzuen eta txori batzuen marrazki bat dago barruan, hondarrez egina. Amamak esan zion, handitzen denean, beretzat izango dela. Juli birramonak koadroak margotzen ditu eta zeramikazko irudiak egiten ditu, gainera. Aititek ere margotzen du edo, hobeto esateko, margotu egiten zuen, aspaldi-aspaldi, Nur jaio baino lehenago. Orain harriak, sustraiak eta gauza bitxiak biltzen ditu, eta altzarien gainean jartzen ditu.


  Nur urduri dago. Bere poltsa prestatu du: pijama, garbiketarako poltsa, hortzetako eta orrazteko eskuilekin, bisera txuriko txanoa, bi galtza, bi barruko elastiko eta bi jertse, zer gerta ere. Galtzerdi lodi pare bat, iletarako bi zinta, lila-kolorekoa eta arrosa-kolore fosforitoa, eta martetarrak hiltzeko makinatxoa ere bai, baina ziur dago ez duela erabiliko, zeren… zenbat gauza izaten den egiteko aitonaren eta amonaren etxean!


  Badirudi gurasoek ez dutela inoiz alde egin behar. Nur urduritu egiten da, eta jauzika hasi da, disimulatzeko, baina badoaz, azkenean.


  —Txintxo portatu —esaten dio amak.


  —Bai, ama.


  —Aitonak eta amonak esandakoa egin —esaten dio babak.


  —Baietz… —erantzuten dio Nurrek.


  —Eta irakurri pixka bat, ahaztu gabe —tematzen da ama.


  —Baietz…


  Gauzez gainera, milioika liburu dago aitonaren eta amonaren etxean! Hormetan, mahai gainetan, lurrean bertan ere bai. Komunean ere badira liburuak. Amamak esaten du «udal-liburutegia» dela; Nurrek ez du ulertzen zergatik. Bera ere joaten da herriko liburutegira, euria ari duenean, eta hark aitonaren eta amareneko komunaren antzik ez du batere.


  Gurasoak badoaz, azkenean. Bazen garaia! Eskuaz agur esan eta lasterka batean igotzen da BERE gelara. Bere gela baitu aitonaren eta amonaren etxean, poltsa uzteko baizik erabiltzen ez badu ere. Gauean amamaren ohean lo egiten du, eta aitite joaten da Nurren gelan lo egitera. Amamak esan ohi du gogaikarria dela Nurrekin lo egitea, bira eta bira aritzen delako, hankak sabel gainean jartzen dizkiolako, eta bultzaka ohe-ertzeraino eramaten duelako, eta estalkia kentzen diolako, baina Nurrek uste du amorrarazteko esaten dizkiola gauza horiek, eta barre egiten du.

  Balkoira ateratzen da eta zerura begiratzen du. Urdin-urdina dago. Hau suerte ona! Bai ederki! Begiak itxi eta bizpahiru aldiz errepikatzen du: «ez dezala euririk egin, ez dezala euririk egin». Zeren, euria egiten badu, ezingo du… Pentsatzen ere ez da ausartzen ia-ia, zeren batzuetan indar guztiaz nahi izaten da zerbait, eta ez da gertatzen; baina seguru dago oraingo honetan, bai, gertatuko dela. Amamak agindu zion, eta aititek ere bai. Eta aitonak eta amonak inoiz ez dute gezurrik esaten, inoiz ez.


  —Euria egingo du, zure ustez? —galdetzen dio amamari.


  —Ez.


  Amamak irribarre egiten dio, eta begi-keinu bat.


  —Zergatik zaude horren ziur? —galdetzen dio berriro Nurrek.


  —Irratian esan dutelako.


  [image: ]


  —Zer esan dute?


  —Gaur eta bihar sekulako eguraldi ederra egingo duela.


  —Eta gauean?


  —Gauean ere bai.


  —Eta nola dakite irratikoek gauean zer egin behar duen?


  —Meteorologia-zentroari galdetzen diotelako —esaten dio amamak.


  —Nori galdetzen diote?


  —Me-te-o-ro-lo-gi-a-zentroari. Han badituzte tresnak, zer eguraldi egin behar duen esaten dietenak.


  Nurrek berriro errepikatzen du «mete… meteo… meteoro… meteorologiko…». Hitz polita Nurren hitz politen, hitz zailen bildumarako. Geroxeago idatzi egingo du, ez ahazteko, baina amamari galdetu beharko dio berriro, gerorako ahazru egingo zaio-eta, seguru. Kontua da ez dezala euririk egin, zeren euria egiten badu, alferrik izango baitira plan guztiak, eta astebete badarama planak egiten. Patxirekin hitz egin du. Ahaztu behar ez diren gauzen zerrenda bat egin dute bien artean:

  —Bai ederki! Nurrek ez daki ordua iritsi arte itxaroten jakingo duen. Eskumuturrean jarrita daraman lila-koloreko erlojuari begiratzen dio. Normalean ez du erabiltzen, traba egiten diolako, eta behar ez duelako, gainera, baina gaur jarri egin du, bere adiskidearekin adostu duelako erlojuan jarrita erabiliko dituztela. Telebistako filmetan ikusi dute. Beti izaten da norbait esaten duena: «Jarri erlojuak bere orduan» edo horrelako zerbait. Beraiek ere erlojuak ordu berean jarriko dituzte, garaia datorrenean, baina asko falta da oraindik arratsaldea iristeko.


  —Zenbat falta da arratsalderako? —galdetzen dio amamari.


  —Bazkaldu egin beharko dugu lehendabizi…


  —Zer dago bazkaltzeko?


  —Zer nahi duzu?


  —Arrautza frijitua eta patata frijituak.


  —Barazkirik ez duzu nahi?


  —Puf…


  —Entsaladarik?


  —Nahiago ez…


  —Arroza?


  —Ez…


  —Makarroiak?


  —Makarroiak bihar, bai?


  Jateko kontu hori aspergarria da; aitonaren eta amonaren etxean, hala ere, ez da gurasoen etxean bezain aspergarria izaten. Amatxo eta baba tematurik daude denetik jan behar duela, baita barazkiak ere, eta Nurri oilaskoa, xerrak eta arrautza frijituak gustatzen zaizkio batez ere. Baina makarroiak eta arroza ere batzuetan… Eta, egiaz gustatu, marrubiak gustatzen zaizkio Nurri. Egun osoa egongo litzateke marrubiak jan eta jan! Eta baita izozkiak ere.


  Denbora falta da oraindik ere bazkalordua izateko, eta urteak bete zituenean gurasoek oparitan eman zizkioten patin polit-politekin itzuli bat egitea erabaki du. Pertsona handia da dagoeneko, eta libre du irtetea, autoekin kontuz ibiltzen baldin bada.


  Eta ezezagunekin hitz egiten ez badu; Larrabetzun, ordea, IA-IA jende guztiak ezagutzen du elkar.


  Eta leku bitxietan sartzen ez bada.


  Eta plazako eskaileretatik behera bizikletan jaisten ez bada.


  Eta beste neska batzuekin haserretzen ez bada.


  Eta globoak urez bete eta botatzen ez baditu.


  Nurrek gogoa du handia izateko, oso handia. Orduan inork ez dio esango zer egin behar duen, eta leku arraroetara joango da, plazako eskaileretatik bizikletan jaitsiko da, eta ez da haserretuko lagunekin, lagunak egiazko lagunak izango direlako, eta egiazko lagunak haserretzen ez direlako, eta elkarri burla egiten ez diotelako, eta gezurrik esaten ez dutelako, eta ez dutelako alde egiten, zu bakar-bakarrik utzita. Eta urez betetako globo pila bat botako du, gainera!


  Plazan auzoko lagunak topatu ditu; haiek ere patinak jarrita dituzte. A zer barrea! Batzuetan bizikletak ekartzen dituzte denek, beste batzuetan patineteak, baina gaur patinak ekarri behar ziren, nonbait, nahiz eta elkarrekin adostu ez. Bira batzuk egiten dituzte, ez asko, bazkaltzeko ordua gainean da-eta, eta nor bere etxera joaten da. Horregatik, eta poltsa batzuk eramanez zihoan andre bat ia harrapatu dutelako, eta ikaragarri haserretu zaielako.


  —Arratsaldean elkartuko gara? —galdetzen diote.


  Nurrek ia baietz esaten die, baina orduantxe gogoratu da arratsaldean baduela GARRANTZI HANDIKO gauza bat egiteko.


  —Gaur arratsaldean badaukat gauza bat egiteko —erantzuten die.


  —Zer?


  Ezin die esan, Patxik eta biek inori, inor-inori ez diotela esango hitz eman baitiote elkarri.

  —Gauza bat.


  Eta lasterka alde egin du; badaki, izan ere, han gelditzen bada, denei esango diela zer egin behar duen, eta denek nahi izango dutela gauza bera egin.


  Amamak gehien gustatzen zaion platera prestatu dio: arrautza frijitua patata frijituekin. Eta tomate-entsalada bat ere bai. Entsalada ez zaio asko-asko gustatzen, baina, tira… txintik atera gabe jan du.


  —Gero lagun batzuk etorri behar dute —esaten du amamak.


  —Zein lagun? —galdetzen du Nurrek.


  Hau izorratu beharra! Ea plana izorratzen dioten! Jende nagusia horrelakoxea baita; hasten dira hitz egiten eta ez dira inoiz isiltzen. Beste batean ez litzaioke axola izango jendea bisitan etortzea. Jende berria ezagutzea dibertigarria izaten da. Behin oso gustura egon zen aititeren lagun batekin; magia egiten zekien. Ezin izan zizkion asmatu trikimailuak, begiak denbora guztian haren eskuetan edukita ere. Nurri ikaragarri gustatzen zaio magia, eta badu kutxatxo bat, trikimailuak nola egin erakusten duen liburu batekin, baina trikimailurik errazenak baizik ez ditu egiten: okertu eta gero berriro zuzentzen den makilarena eta ditare batzuen azpian desagertzen den pilotatxoarena.


  —Ezagutzen ez dituzun batzuk —erantzuten dio amamak—. Ihintza, haien alaba ere badator; hamar urte ditu.


  —Baina… zenbat denbora geratuko dira?


  —Unetxo bat. Baina Ihintza hemen geratuko da lotarako.


  Ez da sinestekoa! Nola liteke aitonak eta amonak horrelako makurkeria egitea? Dena Patxirentzat eta beretzat antolatuko zietela agindu zioten berari. Amamari begiratzen dio, gero aititeri, eta, haserreturik, bekaina jasotzen du.


  —Horrek esan nahi du ez dugula… ez dugula…?


  Nur hitz egiteko gauza ere ez da ia-ia, haserrearen haserrez.


  —Plana ez da aldatu —esaten dio aititek.


  [image: ]


  —Baina Patxik eta nik ez dugu ezagutzen neska hori!


  —Ezagutuko duzue.


  —Eta gustatzen ez bazaigu?


  —Gustatuko zaizue, ikusiko duzu.


  Aitonak eta amonak irribarre egiten dute, baina Nurrek ez. —Hau da traizioa, hau! Esateko dago hortaz berak ez duela egin nahi egiteko zeukatena, baina horretan txirrina jotzen dute, eta amama atea zabaltzera joaten da. Aitonaren eta amonaren adiskideak etxean sartzen dira, eta hara zer izugarrikeria! Alaba dator haiekin batera; izena dagoeneko ahaztua du: eta… mutiko bat! Ez du pentsatu ere egin nahi mutiko hori ere geratu egingo denik. —Horixe orain!


  —Hau Nur da —amamak elkarren ezaguerak ematen dizkie.


  —Hau Ihintza da —esaten du neskaren amak eta jarraitzen du—: Eta hau Eneko. Gurasoek lana zuten, eta gurekin batera etorri da.


  Hiru haurrek ezer esan gabe begiratzen diote elkarri. Iritsi berriak Nur baino zaharxeagoak dira. Garbi ikusten da, altueraz ere handiagoak dira-eta.

  Patxi eta haren gurasoak handik gutxira iristen dira.


  —Ez dakizu zer egin diguten… —xuxurlatzen dio Nurrek bere adiskideari.


  —Zer bada? —galdetzen dio Patxik.


  —Beste bi etorri direlako.

  —Bi zer?


  —Bi, neska bat eta mutiko bat. Eta hemen geratu behar dute.


  —Gurekin?


  —Hala ematen du.


  —Eta nolakoak dira?


  —Ez dakit. Ez dut hitz egin.


  Oraindik puska batean zain egon behar dute, harik eta guraso guztiek alde egin eta aitonarekin eta amonarekin bakarrik uzten dituzten arte. Horretan Aritz azaltzen da, bi poltsa handi-handirekin eta motxila handi batekin.


  —Prest zaudete? —galdetzen die—. Lan asko dugu egiteko; abian!


  —Itxaron! —esaten dio oihu eginez Nurrek—. Nire motxila hartu behar dut!


  Bat-batean ahaztu zaizkio haserre guztiak. Ez dio axola beste bi gehiago izatea. Jatorrak dirudite, eta baliteke bi izanda baino, lau izanda hobeto pasatzea. Laster batean gelara igo, motxila hartu, eta jauzi batean jaisten da berriro behera txakurra atzetik duela. Kukak ez du ulertzen zer dela-eta halako iskanbilak, baina pozik ibiltzen da lasterka.


  —Zakuak hartu dituzue? —galdetzen die Aritzek.


  —Baiii! —erantzuten diote denek batera.


  —Ogitartekoak?


  —Baiii!


  —Eta salakotak?


  —Zer da salakota? —galdetzen dio Nurrek. Badu beste hitz berri bat bere zerrendan sartzeko.


  —Esploratzaileek erabiltzen duten kapela. Ezin dugu oihanera joan eguzki-izpietatik eta piztietatik babesteko salakotik gabe.


  Lau haurrek zer egin ez dakitela begiratzen diote elkarri.


  —Txanoak balio du? —galdetzen du Patxik, bere motxilatik txano gorri bat aterata.


  —Balio du —erantzuten dio Aritzek.


  Beste hirurek laster-laster beren txanoak atera eta jantzi egiten dituzte.


  —Eta zuk? —galdetzen dio Nurrek.


  Aritzek barre egiten du, eta iltze batetik zintzilik dagoen lastozko kapela bat hartzen du. Aititeri izugarri gustatzen zaizkio kapela bitxiak, lastozkoak batez ere. Badu mordoska bat, eta kolore bizitako ileordeak ere gustatzen zaizkio, inauterietakoak. Aldian-aldian haietako bat jantzita ateratzen da kalera, aurreko astean atera zen bezala. Amamak esaten du aitite dela… nola esaten du? «ganoragabeko» bat dela. Nurrek ez daki zer esan nahi duen «ganoragabekok», baina hitz polita da.


  —Aurrera!


  Aritzek lorategiko atea zeremonia handiz zabaltzen du, eta ilaran abiatzen dira guztiak, aurrera jarraitzeko eskuaz alboratu behar diren zuhaixka-adarrez inguratuta dagoen bide estu batetik. Banbu-kanaberazko baso bat igarotzen dute; milaka txori bizi dira, sekulako zarata eta iskanbila eginez.


  —Banbu-kanaberetan bizi diren txoriak dira —azaltzen die Nurrek bere adiskideei.


  —Jo! Hau landare pila! —esaten du Patxik.


  —Jo! Hau zuhaitz pila! —esaten du Ihintzak.


  —Jo! —esaten du Enekok.


  —Oihan misteriotsua da —esaten du Nurrek.


  Osabaren ondo-ondotik doa, badaezpada ere… Orain ez dago lehen bezain seguru plana berak uste bezain bikaina denik, zeren, gogoratzen bazara, oihanetan lehoiak izaten dira.


  Eta tigreak.


  Lehoinabarrak.


  Orangutanak.


  Krokodiloak.


  Elefanteak.


  Piztia bitxiak.


  Une batez, etxean ere gera zitezkeela bururatzen zaio Nurri, eta arratsaldea zerbaitetara jolas eginez eman, edozertan… Ez, ordea. Nur neska ausarta da, eta ez da hala eta hola beldurtzen. Lehoiren bat azaltzen bada… Kukak zaunka egingo dio, eta lehoiak beldurrak akabatzen alde egingo du.


  —Kuka! —deitzen dio.


  Eta Kuka, ilaran azkenekoa baitoa, lasterka etorri eta ondoan jartzen zaio. Horrela hobeto.


  —Iritsi gara! —esaten du Aritzek horretan.


  2. Kanpamentua


  Zuhaitzek eguzkiaren argiari sartzen ere ez diote uzten ia-ia, baina Aritz geratu den lekuan bada soilgune bat, belarra lodi-lodia eta leuna dena, alfonbra bat balitz bezala, bitxilore pila batez apaindua. Haurren hotsek eta Kukaren zaunkak izuturik, txoritxo mordo bat hegan hasten da, zarata handia eginez, eta sekulako ikara eragiten die.


  —Txoriak besterik ez dira —esaten die Nurrek, lasai, bera ere pixka bat ikaratu den arren.

  Txoriek gora egiten dute hegan, zerurantz; itzuli batzuk egin, eta desagertu egiten dira; baina berehalaxe itzultzen dira berriro, eta sekulako abiadan joaten dira berriro beren adarretara. Handik pixka batera, dena soseguan dago berriro.


  —Bai polita! —esaten du Enekok.


  —Egunero egiten dute —adierazten dio Nurrek, adituarena eginez.


  —Zer egiten dute? —galdetzen du Ihintzak.


  —Hori… hegan egiten dutela, itzuliak eta birak egiten dituztela eta gero adarretara itzultzen direla berriro.


  —Zergatik? —galdetzen du Enekok.


  —Habiak hor dituztelako.


  —Nik askotan ikusi izan ditut —esaten du Patxik—. Ikusiko duzue denak batera txioka hasten direnean!


  Patxik eta Nurrek begi-kliska bat egiten diote elkarri.


  Herriko neska-mutikoak dira, eta besteak hiri batean bizi dira. Haiek ez dute horrelakorik inoiz ikusi, seguru.


  —Berriketa gutxiago, eta hasi laguntzen! —esaten die Aritzek.


  Denboratxoa behar dute kanpamentua antolatzeko; kanpadenda bat ez da bi makila eta oihal batez egiten, Nurrek amamak armairuan dituen zapiak hartu eta «etxetxo» bat egiten duenean bezala. Ahalegin eta lan askoren ondoren, «sabaia» ongi tenkatu eta ziriak lurrean sartu eta finkatu ondoren, pozik ikusten dute egindako lana. Bikaina! Badute egiazko kanpadenda bat berentzat! Eta sartu eta irten aritzen dira, ez dela eroriko eta lauentzat lekua badutela ziurtatzeko.


  —Eta zuk non lo egin behar duzu? —galdetzen dio Nurrek osabari.


  —Hortxe —erantzuten dio Aritzek.


  —Gurekin?


  —Jakina.


  —Baina… dagoen leku guztia hartuko duzu… —erantzuten dio protesta eginez Nurrek.


  —Proba egingo dugu. Hartu lotarako zakuak eta sartu barrura.


  Ez da kanpadenda txikia, baina handi-handietakoa ere ez da. Lauek lotarako zakuak jartzeko leku bat bilatzen dute eta gainean etzaten dira.


  Nurrek dio oso estu egongo direla.


  Patxik ate ondoan eskatu du lekua.


  Enekok zoko batean jartzen du zakua.


  Ihintzat dio ezingo duela lorik egin.


  Nurrek oihuka esaten dio Enekori kentzeko hanka gainetik.


  Patxik hobeto pentsatu, eta barrurago sartzen da.


  Ihintza ate ondoan jartzen da orduan.


  —Zer? Antolatu zarete? —galdetzen die Aritzek.


  —Bai! —erantzuten diote oihuka.


  —Orain nire txanda.


  Hau eromena! Aritz denda barrura sartzen da eta denak zapaltzen ditu. Oihuka eta protestaka hasten dira, baina barreak lehertu beharrean hasten dira azkenerako, osaba izugarria baita, eta txantxak eta kilimak egiten baitizkie. Kuka ez da konturatzen ezertaz, baina barreak entzuten ditu, eta dendan gauza onen bat gertatzen dela iruditzen zaio, eta barrura sartzen da hura ere. Eta sekulako iskanbila antolatzen da.

  Oraindik goiz da lotara joateko, eta gauza pila dago egiteko eta… aurkitzeko. Aititeren oihanean era askotako zuhaitzak daude. Aititek esaten du zuhaitzak besarkatzea gauza ona dela; Nurrek ez daki zergatik, baina, hala ere, zuhaitz bat besarkatzeko esaten die bere lagunei, eta denek besarkatzen dute, eta barreak lehertzen hasten dira. Zuhaitz batzuei neguan erori egiten zaizkie hostoak, eta beste batzuei ez; orain udaberria da, baina, eta hosto berri-berriak eta distiratsuak dituzte denek. Hosto batzuk biltzea erabakitzen dute, gero lehortu, koaderno batean itsatsi eta bakoitzaren azpian dagokion izena idazteko. Hostorik politenak oso zuhaitz berezi batenak dira; izena ere berezia du oso: «ginkgo biloba», munduko zuhaitzik zaharrena da. Haizemaile txiki batzuen itxurakoak ditu hostoak.


  —Zergatik ez dituzue zomorroak bilatzen? —esaten die Aritzek, hostoak biltzen aspertu direnean.


  —Zomorroak daude? —galdetzen du Ihintzak larriturik.


  —Jakina, basoan eta mendian beti izaten dira zomorroak.


  —Nolakoak? —galdetzen dio Enekok, susmo txarra hartuta.


  —Inurriak, armiarmak, sugandilak… —erantzuten dio Patxik.


  Hari denetariko zomorroak gustatzen zaizkio. Badu liburu bat, somorro-irudiak dituena, eta buruz ikasi du. Marraztu ere egiten ditu, buruz.


  —Eta ipurtargiak —jarraitzen du Nurrek, bera ere zomorro-kontuan aditua dela erakusteko—. Eta kilkerrak.


  —Eta euliak —esaten du Patxik.


  —Eta mariorratzak —esaten du Nurrek.


  —Erleak.


  —Erlastarrak.


  —Liztorrak. Puah!


  —Harrak.


  —Marigorringoak.


  —Tximeletak.


  —Matxinsaltoak.


  —Kakalardoak.


  —Katagorriak.


  —Trikuak.


  —Saguak.


  —Eta… —Nurrek bizikor-bizkor pentsatzen du, isilik ez geratzeko—, katuak!


  —Katuak? —esaten du Patxik—. Katuak ez dira oihaneko piztiak.


  —Nireak bai —erantzuten dio Nurrek serio-serio—. Inori laztantzen uzten ez dioten katuak dira.


  —Oihanean ez da katurik —tematzen da Patxi.


  —Eta zer dira tigreak, e? Katuak dira.


  —Eta pumak —jarraitzen du Enekok.


  —Eta panterak —esaten du Ihintzak.


  Azkenean erabakitzen dute katuak ere izan daitezkeela basoko piztiak, basatiak baldin badira. Aititeren basoan badira batzuk amamak'' berak ere laztandu ezin dituenak, egunero janaria ematen baldin badie ere. Aititek dioenez, katuak oso bere gisako animaliak direlako omen da hori, nahi dutena egiten dutelako.


  —Ea nork aurkitzen duen piztiarik bitxiena! —esaten die Nurrek oihu bat eginez, bere motxilatik lupa hartu ondoren.


  Gainerakoek gauza bera egiten dute, eta bila hasten dira.


  Patxi zuhaitz baten enborrean hasten da bila; hark badaki zomorro pilak izaten direla zuhaitz-enborretan, inurriak batez ere, gora eta behera, gora eta behera.


  Ihintzak atxaparren artean bilatzea erabakitzen du; inguruan harrapatzen duen guztia «jaten» duen igokari bat da hori, eta oso usain oneko lore zuri-zuriak izaten ditu.


  Eneko andere-mahats artean ari da bila; bolatxoz beteta daude, baina oraindik ez dira jan behar, berdeak baitaude, eta gorritu arte itxaron behar da.


  Eta Nurrek, lurrean etzan, belarrak bereizi, begia lupara hurbildu, eta kontu handiz bilatzen du. Bere zomorroak izan behar du bitxiena. Seguru, bada zomorroren bat belar artean ezkutatzen dena, inork ikus ez dezan; baina, begiratu eta begiratuagatik, ez du bat ere aurkitzen.


  Perretxikoren bat bilatzea ere ona izango litzatekeela iruditzen zaio; amamak, izan ere, askotan esan dio prakagorriak perretxikoen azpian bizi izaten direla. Ez daki sinetsi ala ez sinetsi, baina badaezpada ere… Gauza polita izango litzateke Finn, irlandar gnomoa, bezalako iratxo bat aurkitzea… Honek ez luke Irlandara alde egin beharko, gainera, Finnek iaz alde egin behar izan zuen bezala…


  Ia lurretik jaiki eta perretxiko baten bila hastear dago, baina horra non ikusten duen erraldoi bat bat-batean, eta izututa atzera egiten du. Gero, hobeto pentsatu, eta barregurak ematen dio. Bai ergela! Erraldoirik ez dago. Gauza da gauza guztiak itxuraz handitu egiten dituela lupak. Berriro begiratzen du, baina ez du aurkitzen lehen ikaratu duen zomorro edo «gauza» hura. Baliteke irudipenen bat izatea. Beste lekuren batean bilatzera doa, baina joan baino lehen lehengo lekuan begiratzen du berriro eta… Hor dago!

  Bere bizitza guzti-guzti-guztian ikusi duen zomorrorik bitxiena. Lodi-lodi dago, eta lila kolorekoa da! Edo urdin iluna, ez da ongi ikusten, eguzkia baitago eta inguruan distira egiten baitu denak. Orbantxo hori batzuk ditu, eta bi adar buruan, haiek ere horiak. Bitxilore baten azpian dago eserita, egurasten ariko balitz bezala, edo siestan, edo alferkerian… Nurrek ez daki seguru. Eta begira ari zaio! Bueno, luparen bestaldetik ageri den begiari ari zaio begira. Une batez elkarfi begira geratzen dira.


  Horretan, zomorroa jaiki, itzulipurdi bat egin, eta agur egiten dio, zirkoko txerpolariek egiten duten bezalaxe. Ezin du sinetsi ere egin! Behin babak esan zion badirela arkakuso-hezitzaileak, eta hura ere ezin izan zuen sinetsi. Hezitzaileek lehoiak eta zaldiak hezitzen dituzte, baina ezin da horrelakorik egin arkakuso batekin; arkakusoa oso zomorro txikia da, txiki-txikia, zorri baten tamainakoa ia.


  Eta zomorro hau arkakuso bat baldin bada?


  Eta ez bada zomorroa, iratxo bat baizik, Finn adiskidea bezala?

  Eta prakagorri bat baldin bada, galtza gorririk eduki ez arren?


  Eta, horren ordez, ezer ikusi ez badu, eta lurrean buruz behera egotean zorabiatu egin delako izan baldin bada dena?


  Ez arkakusoa ez iratxoa ez dela eta Nur zorabiatu ez dela frogatzeko, zomorrotxoak abiada hartzen du, jauzi bat egiten du, bitxilore batera igo, eta erdi-erdian etzaten da, horigunean, hankaz gora.


  Patxik oihu egiten die xomorro txiki-txiki bat aurkitu duela zuhaitz-enborrean. Ihintzak dio marigorringo nimiño-nimiño bat aurkitu duela berak. Enekok ez du ezer esaten, oraindik ere ezer bitxirik aurkitu ez duelako. Nurrek ez daki esan ala ez esan bere zomorroa dela denetan bitxiena, itzulipurdika eta jauzika egiten duelako, eta agur egiten duelako, gainera.


  Aititeren oihana, izan ere, BEREA ere bada, eta hartan dagoen guztia ere bai, baina hobeto pentsatzen du.


  —Ezin sinestuzko gauza bat aurkitu dut! —esaten die ahalik eta oihurik handiena eginez—. Zatozte ikustera!


  Istanteko belar gainean etzanik daude lauak. Lauek lupaz begiratzen dute; zomorro bitxi hura bitxilorearen gainean jauzika ari da, orritik orrira?, dantzan ariko balitz bezala. Inoiz ez dute halakorik ikusi, eta barrez eta barrez ari dira. Nurrek Pinky deitu behar diotela erabakitzen du, ingelesez «arrosa» esan nahi baitu. Pinky ez da arrosa kolorekoa, baina Nurri asko gustatzen zaio, doinu polita du-eta. Denbora guztian geratuko lirateke Pinkyri begira, baina iluntzen hasi du.


  —Ea! Haurrak! —deitzen die Aritzek—. Afaltzen hasteko ordua da!


  Su txiki bat piztu du kanpadendaren aurrean. Bai gauza polita! Orain bai daudela egiazko esploratzaileen kanpamentu batean! Kanpamentua ez litzateke gauza bera izango surik gabe; badakite oso arriskutsua dela sua, baso asko erretzen direla, eta animalia asko hiltzen direla basoak sua hartzen duenean. Baina Nurren osabak ongi-ongi garbitu du lurra, harri handi batzuk jarri ditu suaren inguruan, eta abar xehez egin du sua, gar handirik egin ez dezan.


  —Lotara baino lehen urez busti eta ongi-ongi itzaliko dugu —esaten die—. Eta orain… afaltzera!


  Suaren inguruan esertzen dira, ogitartekoak ateratzen dituzte eta jaten hasten dira, zeren emozio haiekin guztiekin, ahaztu egin baitzaie askaria jatea, eta goseak dira.


  Nurren ogitartekoak oilasko-paparra du.


  Patxirenak arrautzopila.


  Ihintzarenak arrautza-irinetan pasatutako xerra.


  Enekorenak ere arrautza-irinetan pasatutako xerra du, Ihintzaren amak gauza bera prestatu baitiei biei.


  Aritzena da ogitartekoetan nahasiena, hari gauza asko nahasita dituzten ogitartekoak gustatzen zaizkio-eta. Oilaskoa du harenak ere, baina, oilaskoaz gainera, gazta, letxuga, tomatea, luzokertxoak eta maionesa ere baditu.


  Kukak txakurrentzako janaria jaten du; ogitartekoak ez zaizkio gustatzen hari.


  —Eta orain zer? —galdetzen du Nurrek ogitartekoa eta amamak motxilan sartu dion galleta-poltsatik bi galleta jan ondoren.


  —Kanpaldietan beti egiten dena —erantzuten dio Aritzek—: historiak kontatu. Nor hasiko da?


  —Zu! —erantzuten diote laurek batera, eta barrez hasten dira.


  —Kartatan jolas egitea ez duzue nahiago izango?


  —Ez!


  —Eta igarkizunak?


  —Ez!


  —Bueno, igarkizunak gero —esaten du Nurrek.


  Ikaragarri gustatzen zaizkio igarkizunak, eta batzuk badakizki, baina istorioak ere asko gustatzen zaizkio, asko. Eta gainerakoei ere bai.


  3. Aritzen historiak


  Aritzek ahotik sua darien herensuge hegalarien istorio bat kontatzen die, eta gero beste bat, ile oparoa urrezko orrazi batez erreka ondoan orrazten aritzen diren lamiena, eta baita Basajaunarena ere; zuhaitzik handiena bezain handia den erraldoi bat da; basoa zaintzen du. Ile luzea du, eta elefante batek adinako indarra. Eta kontatzen die nola behin artzai batek Basajaunari altxorra lapurtu zion, eta Basajauna atzetik joan zitzaiola harrapatu naiz, harik eta artzaiak, izuturik, altxorra bota eta Basajaunak joaten utzi zion.


  —Zer altxor zen hori? —galdetzen dio Nurrek.


  —Ba… ez dakit… —erantzuten dio Aritzek—, magiazko harri bat edo…


  —Edo diruz betetako kutxa bat —esaten dio Enekok, pirata-kontuetan aditua baita.


  —Edo hatzean jartzen duzunean ikusezin bihurtzen zaituen eraztun bat —esaten du Ihintzak.


  —Edo ikusezin bihurtzen zaituen kapa bat, Hany Potterrena bezalakoa —jarraitzen du Patxik.


  —Edo hegan eragiten dizun magiazko makila bat —esaten du Nurrek.


  Lehenago, txikiagoa zenean, bazuen lagun ikusezin bat, Maria Xaguxar deitzen zena. Hegan egiten bazekien, eta buru gainean jira-biraka aritzen zitzaion beti. Batzuetan egun batzuetan ez zen agertzen, kanpora joana zelako, baina beti itzultzen zen azkenean. Gero Nur handiagoa egin zen, eta orain aldian behin baizik ez da agertzen Maria Xaguxar.


  —Ederki legoke magiazko makila bat edukitzea —esaten du ahots goran.


  —Bai, ederki legoke —esaten du Patxik—, hegan egiteko…


  Patxiri ikaragarri gustatuko litzaioke hegan egitea eta leku pila bat ezagutzea, beti autoz joan gabe. Aspergarria da gurasoekin bidaiaren batera zoazenean autoan sartuta orduak eta orduak igarotzea. Benetan aspergarria da.


  —Eta ikusezina izateko —jarraitzen du Ihintzak—. Benetan dibertigarria izan behar du ikusezina izateak, zu inork ez ikusi eta zuk denak ikusteak…


  —Nik itsasontzi pirata bat agerraraziko nuke —esaten du Enekok—, egiazko bat, handi-handia, ikurrinean burezurra duena. Zergatik ez dugu pirata izatera jolas egiten?


  —Ni pilotu! —egiten du oihu Patxik, beste inork pilotuaren postua kendu baino lehen.

  —Ni kapitain! —egiten du oihu Nurrek.


  —Emakumezko kapitain piratarik ez da —esaten du Enekok, ideia berea izan delako eta kapitain izatea berari dagokiolako.


  —Ba! Nork esaten du hori? —Nurrek bekaina jasotzen du galdera egitean—. Aritz, badaudela emakumezko kapitain piratak, baietz?


  Aritzek gogoratzen saiatu behar du, aspaldian piratei buruz ezer ez baitu irakurri.


  —Bai… Ea… Ingalaterrako emakume bat izan zen, Anne Bonny zuen izena, eta beste bat ere bai, ingelesa hura ere, Mary Read; oso famatuak izan ziren. Eta txinatar bat ere bai, Txin Shih, txinatar piraten erregina.


  —Ni Txin Shih nintzela!


  Babak eta amatxok esan diote aurtengo ikasturtea bukatzen denean Txinara joango direla bizitzera urte batzuetarako, babak herrialde hartan lan egin behar duelako. Oraindik ez daki lurralde hartara joatea gustatuko zaion, denbora luzea egon beharko baitu aitona eta amona eta lagunak ikusi gabe, baina, beste alde batetik, ikaragarria izan behar du hain urruti dagoen herrialde batera joatea.


  Leku berriak ezagutuko ditu.


  Lagun berriak egingo ditu.


  Txineraz hitz egiten ikasiko du.


  Eta jateko zotzak erabiltzen…


  —Piratetara jolastea nik proposatu dut —jarraitzen du Enekok—; beraz, niri dagokit itsasontzi piratako kapitaina izatea.


  —Baina ni naiz handiena —esaten du Ihintzak.


  —Baina nik eskatu dut lehena —saiatzen da berriro Nur.


  —Eta bihar erabakitzen baduzue? —tartekatzen da Aritz, ilunpetan ikusi ahal izateko gasezko argia pizturik—. Ilundu du eta orain lotara joan behar dugu.


  Lotara? Hain goiz? Laurek elkarri begiratzen diote eta sudurra zimurtzen dute. A zer kanpaldi lardatsa! Hizketan han ederki ari direnean!


  —Itxaron pixka bat, mesedez! —erregutzen du Nurrek—. Konta iezaguzu beste istorio bat…


  —Ongi da, beste istorio bat kontatuko dizuet, eta lotara…


  Eta Aritzek «Altxor-uhartearen» istorioa kontatzen die. Nola Jim Hawkins izeneko mutiko batek altxor bat non dagoen esaten zuen mapa bat aurkitu zuen; baina John Silver Luzeak, hanka bat zurezkoa duen eta loro batekin ibiltzen den pirata ikaragarri batek ere nahi du altxorra. Azkenean Jim Hawkinsek aurkitzen du altxorra eta John Silver kartzelan sartzen dute, baina txalupa batean ihes egiten du, altxorretik lapurtutako urrezko diruz betetako zaku batekin.


  —Eta orain lotara —esaten du Aritzek.


  —Beste bat, mesedez! —erregutzen dio Nurrek—. Azkenekoa!


  —Azkenekoa —esaten du Aritzek.


  —Azkenekoa —agintzen dio Nurrek.


  —Gau beltz-beltza zen behin, beltza, iluna, izarrik gabe, banpiroz bete-betea, hozka egiteko haurren bila.


  Aritzek ahots beheran hitz egiten du, oso geeeeldi, egiazko banpiro bat balitz bezala. Nurri ez zaizkio gustatzen, ezta batere, beldurrezko istorioak.


  —Ez kontatu istorio hori! —esaten dio haserre.


  —Zergatik?


  —Beldurrezko istorioak gustatzen ez zaizkidalako…


  —Niri bai —esaten du Enekok, lainezturik.


  —Banpiroak ez dira existitzen, gainera —esaten du Ihintzak, hura handia baita.


  —Egia da, ez dira existitzen —esaten du Nurrek, baina ez dago seguru-seguru.


  —Eg, ezta? —galdetzen du Aritzek, hortzak erakutsiz eta besoak jasoz—. Aaaaj!


  Eta Nurren gainera jauzi egiten du; hura garrasika hasten da. Patxik barrez lehertu behar du; baina Aritzek begiratu eta hortzak erakusten dizkionean, ez zaio barre egiteko gogorik geratzen. Patxiri ere ez zaizkio banpiroak asko gustatzen.


  Alditxo batez Aritz banpiro bat izatera jolasten dute; jarraitu eta kilimak egiten dizkie, eta lepoan hozka egiten ahalegintzen da. Kukak zaunka egiten du, urduri; hanka artean sartu eta Aritzi galtzetatik tira egiten dio. Azkenean denak pilota bat eginda bukatzen dute, barreak ia itota. Lurrean etzan eta zerura begira geratzen dira. Ilargia biribil-biribila dago, distiratsu.


  —Ilargiaren aurpegia ikusten duzue? —galdetzen die Nurrek.


  Amamak horixe bera esaten du beti ilargi betea dagoenean.


  —Ilargiaren aurpegia ikusten duzu? —galdetzen dio—. Begiak, sudurra eta ahoa ikusten dituzu? Irribarrez ari da.


  —Zergatik egiten du irribarre?


  —Eguzkia dagoeneko joan delako, eta bera delako gaueko erregina.


  Behin aititeri galdetu zion ea berak ere ilargiaren aurpegia ikusten zuen, baina hark esan zion orbanak baizik ez zituela ikusten, eta orban horiek ilargian dauden mendiak eta sumendiak direla azaldu zion. Aitonak gauza asko daki, baina Nurrek nahiago du aurpegia irribarrez ikusi, orbanak ikusi baino.


  Zerua izarrez beteta dago; batzuk distiratsuagoak dira besteak baino. Milioika eta milioika daude; gauean argia egiten duten argitxoak dira. Nur izarrak zenbatzen ahalegintzen da, baina ezin da.


  —Aritz, nola daude izarrak zeruan zintzilik?


  —Kateorratzez lotuta daude —erantzuten dio osabak.


  —Hori gezurra!

  —Zergatik daude izarrak? —galdetzen du Patxik.


  —Eta zergatik ikusten dira gauez bakarrik? —galdetzen du Enekok.


  —Eta nola jaiotzen dira? —galdetzen du Ihintzak.


  Hauek galderaontziak!


  —Zakuetan sartzeko ordua dela iruditzen zait… —esaten die Aritzek.


  —Eta igarkizunak? —galdetzen dio Nurrek.


  —Zer igarkizun?


  —Lehen esan duzunak geroago esango genituela.


  —Nik ez dut horrelakorik esan…


  —Bai, esan duzu. Baietz, esan duela?


  —Baiii… —esaten dute lagunek.


  Ez dira gogoratzen esan duen ala ez, baina berdin dio.


  —Ni lehenengo! Nola esaten da japonieraz argala? Betigose Txitxigutxi —esaten du Nurrek, besteei erantzuteko ere astirik eman gabe.


  —Eta nola esaten da argala kongolesez? —galdetzen du Ihintzak.


  —Betigose Txitxigutxi! —erantzuten dute Patxik eta Enekok, biek batera.


  —Ez… Janda Banengo Baiondo!


  Bakoitzak dakizkien igarkizunak esaten ditu, eta azkenean Aritzen txanda da; nagikeriatan dabil, aspaldi honetan ez du igarkizunik esan, baina azkenean bat bururatzen zaio:


  
    Etorri burrunban,


    joan burrunban,


    Bihar eta etzi, nork


    daki zer dan?

  


  —Puzkarrak! —esaten du, oihu eginez, Nurrek, eta halako barrea sartzen zaio non sabelari heldu behar baitio, lehertuko ez bada.


  Beste hiruei ere barregura sartzen zaie, barre egiten dute, eta gero puzkar-hotsak ateratzen hasten dira, ea nork hobeto egin.


  —Bueno… aski da, ergelak halakoak! —esaten die Aritzek handik pixka batera—. Olatuak dira, joan eta etorri. Eta orain denak lotara. Ongi lo egiten ez baduzue, logale izango zarete bihar, eta ezingo duzue altxorra aurkitu…


  —Zer altxor? —galdetzen dute laurek batera.


  —Aaaa… Bihar goizean jakingo duzue.


  Baliteke Aritzek arrazoia izatea, baliteke nekatuta egotea. Nurrek aharrausika dihardu, ahozabalka.


  Gauza jakina da aharrausiak aise kutsatzen direla, eta adiskideak ere ahoa zabaltzen hasten dira, eta hala jarraitzen dute harik eta zakuetan sartzen diren arte. Ez dira eranzten, oinekakoak kentzen dituzte, eta kanpadenda kanpoan uzten dituzte, «gazta» usainik izan ez dadin. Jertse lodiak janzten dituzte, gainera, oraindik ez baita udara, eta baliteke gauean hotz egitea. Badirudi errazago sartzen direla orain denak; estu samar, baina sartzen dira. Kuka ere bai. Nurrek beste istorio bat kontatzeko eskatzen dio osabari; hark, ordea, isiltzeko esaten dio, eta lo egiteko behingoz.


  Kanpoko sua itzali egin du, ura botaz, txingar bat bera ere pizturik ez dagoela seguru egon arte. Gasargia ere itzali egin du, baina kanpadendako leihoetatik argi arin-arin bat sartzen da. Ilargiaren argia da, eta egunez balitz bezalaxe ikusten da ia-ia.


  —Zer da zarata hori? —galdetzen du Enekok halako batean.


  Une batez urruti entzuten den zaratatxo bati adi geratzen dira guztiak.


  —Kilker bat da —esaten du Aritzek erdi-lokarturik.


  —Otsorik bada hemen? —galdetzen du Ihintzak isilune baten ondoren.


  —Ez…


  —Eta sugerik? —galdetzen du Patxik.


  —Ez…


  —Eta dinosaururik? —galdetzen du Nurrek, eta barregura ematen die berriro denei.


  —Eta adarbakoitzik?


  —Eta dortoka erraldoirik?


  —Eta marrazorik?


  —Eta balearik?


  —Isildu eta lo egin, arraio! —esaten die Aritzek.


  Loak hartzen hasita daude, baina horretan zarata bitxi bat entzuten da, geroz eta hurbilago.


  —Entzuten duzue? —galdetzen du Nurrek, ahots beheran, sudurreraino zaku barruan sartuz.


  —Bai… —erantzuten diote beste hiruek, ahots beheran haiek ere.


  Aritz lotan dago eta ez du ezer entzuten.


  Oin hotsak direla ematen du. Norbait kanpadenda ondoraino hurbiltzen da, eta haren pauso bakoitzeko abarrek zarata egiten dute. Kukak ere entzun du hotsa, burua jasotzen du eta murmur egiten du. Eskerrak hura han dagoen —pentsatzen du Nurrek—, zeren lehoiren bat baldin bada, edo hartzen bat… eta Basajauna baldin bada?


  —Eta Basajauna baldin bada? —galdetzen du.


  Lau adiskideek arnasari eusten diote, eta izututa ikusten dute kanpadendako oihalezko atea poliki-poliki zabaltzen ari dela, eta zuhaitzik handiena baino handiagoa den erraldoi baten burua agertzen dela. «Bera» da, seguru, «bera» da, basoko jauna, harrapatu eta bere haitzulora eramateko etorria.


  —AAAAAIIIII! —oihu egiten dute laurek, Kukak ere ahalik eta zaunkarik bortitzenak egiten ditu.


  —Baina… baina… zer da hau? —galdetzen du Aritzek, kolpetik esnatuta.


  Kuka gainera igo zaio, zaunka hobeto egiteko.


  —Basajauna da! —egiten du oihu Nurrek.


  —Basajauna da! —egiten dute oihu besteek ere.


  Argi distiratsu bat pizten da kanpadenda barruan.


  —Txokolate beroa ekarri dizuet…

  Aititek linterna du esku batean, eta saski bat bestean, termo batekin eta edalontzi batzuekin Harrituta begiratzen die. Ez du ulertzen zer dela-eta garrasi haiek.


  —Bazenuen lehenago etortzea… —esaten dio Aritzek haserre, eta bultzada bat ematen dio Kukari, gainetik uxatzeko.


  —Aitite! —esaten dio Nurrek ere, haserre—. Sekulako izua sartu diguzu!


  —Zergatik?


  —Basajauna zinela uste genuen…


  —Basajaun itxura al dut bada nik?


  Aitona ez da zuhaitza bezain garaia, eta ez du ilea oinetaraino luzea, ez du elefante baten indarra, baina badu bizarra, jertse luzea eta zabala erabiltzen du, eta basoan oinutsik ibiltzea gustatzen zaio, beraz… nork jakin…


  —Nork jakin! —esaten du Nurrek.


  Handik pixka batera dena lasai dago berriro. Ahoan txokolatearen dasta dutela loakartu dira. Gaur ez dituzte garbitu hortzak, baina, egun batengatik, ez da ezer gertatzen… Bihar garbituko dituzte.


  4. Nurren abentura


  Gauerdia da. Nur esnatu egin da, eta begiak zabaltzen ditu; besteen arnasa-hotsak eta Kukaren zurrungak entzuten geratu da une batez. Ez du logalerik, eta kanpadendatik ateratzea erabaki du, itzulitxo bat egitera. Bere bizitza guztian lehenengo aldia du ordu horietan etxetik kanpora dagoena, eta ongi aprobetxatu nahi du halako parada.


  Zakutik atera, eta kontuz-kontuz kanpadendako aterantz joaten da, besteak ez zapaltzeko eta ez esnatzeko; egia esan, osaba eta adiskideak seko lo daude, eta ez dira ohartu ere egiten. Kuka ez, beste guztiak. Txakurrek begiak itxita eta belarriak zabalik dituztela lo egiten dute; ezerk ez die ihes egiten, beti daude erne. Kukak burua jasotzen du Nur bere ondotik igarotzen denean; jaiki eta haren ondotik joaten da, marmarrik edo zaunkarik egin gabe; badaki, izan ere, Nurrek ez duela nahi inor esnatzerik.


  Ilargia basoaren gain-gainean dago, eta kaleko argi handi bat ematen du, alde guztietan argituz. Belarra bustita dago, distiratsu, norbaitek zilar-koloreko purpurinazko markatzaile batez margotu izan balu bezala. Nurrek olanazko oinetakoak janzten ditu. Aitonaren eta amonaren etxera joateko bideraino baizik ez du joan nahi, eta gero bizkor-bizkor itzuli berriro, gauaren erdi-erdian basoan bakar-bakarrik egon delako harrotzeko gero. Bakarrik ez, Kukarekin.


  —Hemendik uste dut dela —xuxurlatzen dio Kukari.


  Bidezidor batetik abiatzen dira; seguru dago huraxe dela bidera joatekoa; baina, ibili eta ibili egin, eta ez dira iristen zorioneko bide hartara. Zuhaitz asko daude, handiak; ilargiaren argia estaltzen dute, eta ilun-ilun uzten dute dena. Linterna hartu izan balu hobe zukeen, baina berandu da dagoeneko.


  —Seguru nago hemendik zela —esaten du berriro, ozenxeago oraingo honetan, bere hitzak entzun eta beldurrik ez izateko—. Nondik da, Kuka?


  Kuka begira geratzen zaio, baina Nur bezain galdurik dago hura ere. Beste batzuetan aurrea hartzen dio, baina oraingo honetan ondoan geratzen zaio, mugitu gabe. Nurrek berriro kanpalekura itzultzea erabakitzen du. Egon da basoan bakar-bakarrik, eta frogatu du ausarta dela, baina ez daki nondik itzuli. Minutu batezedo, geldi-geldi geratzen da.


  Galduta daude.


  Zer gertatuko da biderik aurkitzen ez baldin badute?


  Igual Mowgliri gertatu zitzaiona gertatzen zaie, eta basoan geratu behar bizi guztirako.


  Baina beldurrik ez da izan behar, hori batez ere.


  Bidea bilatzen jarraitu dezakete.


  Edo oihu egin, ea norbaitek entzuten dien.


  Nurrek ezpainak estutzen ditu; negar egiteko gogoa sartu zaio, baina ez, ez du egin behar. Ez du negar egin behar. Neska handia da, eta irtenbideren bat aurkitu behar du. Ingurura begiratzen du, ea argiren bat ikusten den, baina ilargiaren argia baizik ez da ikusten. Ilargira begiratzen du; zuhaitzen adarren artetik ageri da orain, eta irribarre egiten dio, adorea emanez bezala.


  [image: ]


  Eta orduantxe gertatzen da. Ez daki nola, baina gertatu egin da. Maria Xaguxar, bere lagun ikusezina, hantxe dago. Salbatzera etorri zaio. Badu Peter Panen Txilintxoren antz pixka bat; baina Maria Xaguxarrek jantzi luze distiratxu bat erabiltzen du, lili-kolorekoa, izarren hautsez egina, eta bi hegaltxo urdin gardenak ditu, etengabe hegan ari direnak. Eta ile kizkur, luze, zoragarri bat du, airean hegan! Buru gainean itzuli batzuk egiten dizkio, eta jarraitzeko esaten dio gero, berak badakiela-eta nondik den bidea.


  Konturatu denerako kanpalekuan daude berriro. Han daude kanpadenda eta su itzalia, eta lagunen oinetakoak ere bai, kanpadendaren aurrean, baina Maria Xaguxar soilgunearen erdiraino joaten da eta jarraitu egiten diote. «Jende» asko dago han: xomorro hegalariak, nola deitzen diren ez dakienak, kakalardoak, ipurtargiak, kilkerrak, euliak, erleak, erlamandoak, harrak, marigorringoak, tximeletak, armiarmak, inurriak, mariorratzak, saguak, katuak…


  Eta han dago Basajauna ere, eskuaz agur eginez; ez dirudi Aritzek esan bezain basatia denik. Eta bi prakagorri ere bai, Finnen berdin-berdinak, baina galtzak eta txanoak gorriak dituztenak!


  —Kaixo, Nur! —agurtzen dute biek batera.


  —Kaixo —erantzuten die Nurrek, pozik.


  Amamak arrazoia zuen: aititeren basoan iratxoak daude. Hau suertea! Eta hauek ez dute Irlandara joan beharrik izango. Gero hitz egingo du hauekin, eta beren perretxiko-etxea erakusteko esango die. Baliteke Nur txiki-txikia egiteko ahalmena izatea ere, Finnek zuen bezala… Batzuetan hartaz gogoratzen du, eta haren falta sentitzen du.


  Aurrera-atzera handia dabil inguruan. Finn ahaztu, eta zer gertatzen den begira geratzen da adi-adi.

  Armiarmak ameraun bat egiten ari dira; gauez distira egiten du, zilarrezko hariz egina balitz bezala.


  Inurriak loreen haziak biltzen ari dira. Ilara bat egin dute, eta elkarri ematen dizkiote, oihu eginez: «Hor doa beste bat!». Ilarako azkeneko inurriak inurritegi barrura botatzen ditu.


  Erleak lorerik lore dabiltza hegan, etengabe. Lorautsa biltzen ari dira, erlauntzara eraman eta ezti gozo-gozoa egiteko. Nurri ikaragarri gustatzen zaio eztia.


  Katagorriak adarrik adar dabiltza jauzika, hots bitxi batzuk eginez. «Ñiki-ñiki» edo horrelako zerbait.


  Saguak katuekin jolasean ari dira.


  Eta Kukari sudur gainean tximeleta bat jarri zaio, eta begiak okertzen ditu, tximeleta hura hobeto ikusteko.


  Nurrek ez du bere onera itzultzeko astirik ere izan; inguruan dauden guztiak, egiten ari zirena utzi, eta biribilean esertzen dira, oihaneko soilgunean ilargiak argi gehien egiten duen lekuan. Argi gehiago izan dadin, ipurtargiak elkarren ondoan jartzen dira, eta argi berdezko foku bat osatzen dute; batera eta bestera mugitzen dute, antzokian edo zirkoan bezala. Nur eta Kuka ere eseri egiten dira, ea zer gertatzen den.


  Sei kakalardo ateratzen dira, pilota handi bati bultzaka, eta beste bat haren gainean, pilotak biratzen duen bitartean handik erori gabe ibiliz. Atzo telebistan ikusi zuen txerpolaria bezalaxe. Arrasto zuri-beltzezko jantzia du, gainera, hark bezala! Zein ongi!


  Ondoren tximeleta pila bat agertzen da, piiila bat. Nurrek inoiz ez du ikusi horrenbeste tximeleta batera. Horretan ahots bat entzuten da, esanez: «Bat, bi eta hiru!» eta tximista batean ateratzen dira gorantz, suziri bat balira bezala. Ikusleak isil-isilik daude, aho-zabalik; bsssss moduko hots bat entzuten da eta, bat-batean, mila koloretan lehertzen da «suziria»; ikusleek txalo eta oihu egiten dute.


  Pinky, xomorro dantzaria, agertzen da gero, ipurtargiek argitzen duten biribilaren erdian. Itzulipurdi batzuk egiten ditu, atzerantz eta aurrerantz jauzi egiten du, eta lurrerainoko erreberentzia bat egiten du. Ondoren, hura bezalako beste xomorro sail bat ateratzen da, eta aititeren basoan bizi diren txoriek —txantxan-gorriek, birigarroek, zozoek eta nola deitzen diren ez dakien beste askok— kantatzen duten abestiaren doinuari jarraituz dantza egiten dute.


  Ez da sinestekoa! Kontatzen duenean inork ez dio sinetsiko! Nola sinetsiko diote, izan ere, jai batean egon dela oihanaren erdian, gauez? Berak ere ez zukeen sinetsiko. Horretan, Pinky ondoratzen zaio, beste erreberentzia bat egiten dio, eta hankatxoak luzatuz, dantza egitera gonbidatzen du.

  Eskerrak gauez dela eta ez dagoela egunez bezain argi! Bestela, berehalaxe ikusiko zioten aurpegia gorritu egin zaiola. Zer lotsa jende guztiaren aurrean dantza egitera atera beharra! Baina ezin du ezetzik esan, denak begira dauzka-eta. Ez da jendaurrean dantza egiten duen lehenengo aldia, gainera. Aurreko urtean dantza ikasteko ikastaro batera joan zen, eta ikastaroaren bukaeran ikasle guztien gurasoen aurrean dantza egin behar izan zuten. Eta ez zion inolako lotsarik eman.


  —Zu geratu hemen —esaten dio Kukari, eta Kukak marmar egiten du, hari ere jauzi eta dantza egitea gustatzen zaio-eta, txakurren moduan, jakina.


  Nur bira eta bira egiten hasten da —eta ez da zorabiatzen—, txoriak kantuan eta ikusleak txaloka ari diren bitartean. Dantzarako jantzi bat baleuka, biraka ari zarenean airean hegan egiten dutela diruditen horietako bat… Maria Xaguxarrarena bezalako bat…


  —Nahi duzu nirea bezalako jantzi bat? —galdetzen dio bere lagun ikusezinak, hark beti baitaki, beti-beti, Nurrek zer nahi duen.


  Eta, baietz erantzun baino lehen, Nurren jertsea eta galtzak izar-hautsez eginda dagoen eta, bira egitean, airean hegan egiten duen lila-koloreko jantzi bat bihurtu dira. Bai ederki! Zein ondo! Eta buruko zinta ere berdina da: izar-hautsezko zinta distiratsu bat.


  Inguruko piztiatxoak eta xomorroak dantzan eta jauzika hasten dira orduan. Basajaunak berak ere jauzi egiten du eta, hark jauzi egiten duenean, lurrak burrunba egiten du, danbor baten moduan.

  Ordutan geratuko litzateke han, dantza eta biraka, baina, horretan, denak desagertzen dira: Pinky, xomorro dantzaria, eta haren lagunak, gainerako xomorro guztiak, animaliak, Basajauna, galtza gorriko iratxoak… Kuka bera ere desagertu egin da. Ilargia joan da, eta bakar-bakarrik geratu da oihaneko soilgunean.


  —Kuka! —deitzen dio oihuka—. Kuka! Non zaude?


  Urruti haren zaunka entzuten du, eta hotsak eta barreak ere entzuten ditu.


  —Esnatu, loti hori —esaten dio norbaitek belarrira.


  —Non daude bete guztiak? —galdetzen du begiak zabaldu gabe.


  —Zure zain, gosaltzeko —esaten dio Aritzek.


  Nurrek begiak zabaltzen ditu eta ingurura begiratzen du. Bere lagun guztiak jaikita daude, kanpadendaz kanpoan. Nola liteke? Minutu bat ez da gauaren erdian dantzan ari zela-eta.


  Ametsen bat izan ote da? Baina… hain egiazkoa zirudien-eta…


  —Gaur gauean bakar-bakarrik ibili naiz oihanean —esaten dio Patxiri, oinetakoak janzten dituen bitartean.


  —Eta ez duzu beldurrik izan? —galdetzen dio lagunak.


  —Batere ez!


  Eta ikusi dituenak kontatzen dizkio: nola armiarmek ameraun bat egin duten zilarrezko hariz, nola kakalardo bat pilota erraldoi baten gainean zebilen, eta tximeletek suziriak nola egiten zituzten, eta berak nola dantza egiten zuen ilargiaren argitan, izar-hautsez egindako soineko batez jantzirik.


  —Dena asmatzen ari zara —esaten dio Patxik.


  —Gezurtia naizela esaten didazu? —galdetzen dio Nurrek.


  —Ez, baina, begira… frogarik baduzu?


  Patxi zientzialariak bezalakoa da, froga bila beti. Nurrek ez du frogarik; beheko ezpainari hozka egiten dio, ez baitzaio gustatzen besteek gezurrak asmatzen ari dela uste izaterik, eta eskuak galtzapatriketan sartzen ditu. Patrika batean bada gauza bigun bat, gominolak balira bezala-edo, eta ez da gogoratzen patriketan gominolak sartu izanik. Behin sartu zituen eta ahaztu egin zitzaion; gominolak bigundu egin ziren eta itsatsita geratu ziren. Hura nazka. Eskua patrikatik ateratzen du, zer den begiratzeko, eta barrez hasten da. Izar-hautsez egindako buruko zinta da-eta!


  —Zergatik barre egiten duzu? —galdetzen dio Patxik.


  —Horrexegatik, dantzarena eta xomorroena, dena asmatu dudalako.


  Ez dio inori kontatuko. Inork ez du jakingo zer gertatu den; berak badaki, ondo jakin ere, ez duela asmatu, eta ez duela amets egin ere. Horixe izango da bere sekretua. Berea eta Maria Xaguxarrena, orduantxe agertzen baita berriro, eta lotara doala esaten dio, gau guztia dantzan aritu ondoren oso nekatuta dagoela-eta.


  Aritz beste inor baino lehenago jaiki da, Larrabetzuko okindegira joan, eta poltsakada opil ekarri du. Oraindik bada txokolate beroa termoan, eta bapo betetzen dira bostak opilez eta txokolatez.


  —Eta zer gertatzen da altxorrarekin? —galdetzen dio Nurrek Aritzi, ahoa beteta duela.


  —Egia —esaten du Ihintzak—, zer gertatzen da altxorrarekin?


  —Hori, hori! —esaten du Patxik.


  —Hori, hori! —esaten du Enekok.


  —Gosaria bukatu eta lotarako zakuak jasotzen dituzuenean, orduan esango dizuet.


  Aitaren batean bukatzen dute gosaria, hango txokolate eta opil guztiak, jasotzen dituzte lotarako zakuak, eta jertse lodiak motxiletan gordetzen dituzte.


  5. Altxor-bilaketa


  —Entzun ondo, orain —esaten die Aritzek—. Baso honetan bada altxor bat ezkutatua.


  —Zuk gorde duzu? —galdetzen dio Patxik.


  —Nik ez, bai zera! —erantzuten dio Aritzek.


  —Eta nola dakizu altxor bat dagoela? —galdetzen dio Nurrek.


  —Badakidalako. Orain dela aspaldi-aspaldi, zuen adina nuenean, mapa bat aurkitu nuen.


  —Non? —Ihintzak ez du sinesten altxorrarena.


  —Nurren aitonaren eta amonaren etxean.


  —Baina… Non zegoen? —Enekok, bai, sinesten du altxorrarena. Gauza jakina da piratek sekulako altxorrak ezkutatzen dituztela.


  —Ganbaran, altxorren mapak egoten diren lekuan.


  —Ni John Silver Luzea naizela! —egiten du oihu, besteei bururatu baino lehen.


  —Hori gaiztoa da —esaten du Patxik.


  —Eta egurrezko hanka du —jarraitzen du Ihintzak.


  —Eta loro bat ere bai —gogoratzen dio Nurrek.


  —Pirata delako —esaten du Enekok, konbentziturik.


  —Baina John Silver Luzeak ez du aurkitzen altxorra…


  —Bai, aurkitzen du, eta zakukada urrezko diru eramaten du…


  —Lapurtu egiten ditu diruak.


  —Pirata delako —esaten du berriro Enekok.


  Azkenean bi talde egitea erabakitzen dute: batean neskak eta bestean mutilak.


  —Kuka neska da, eta Ihintzarekin eta nirekin dator —esaten du Nurrek.


  —Orduan Aritz Enekorekin eta nirekin etorriko da, mutila da-eta —erantzuten dio Patxik.


  —A, ez! Horrek ez du balio! Handia delako baietz, Aritz?


  —Ni hemen geratuko naiz, kanpamentua zaintzen —esaten du osabak.


  Neskak hegoalderantz joango direla erabakitzen dute, eta mutilak iparralderantz; egia esateko, ez daude batere seguru non dagoen iparra eta non hegoa, baina, tira… neskak aitonaren eta amonaren etxeranzko bidetik joko dute, eta mutilek aititeren garajerantz jotzen duenetik, basoaren beste muturrean baitago.


  —Eta mapa, zer? —egiten die oihu Aritzek, neskak eta mutikoak ia oihanean sartu direnean paper puska bat astinduz.


  Jo! Egia! Nola aurkitu behar dute altxorra maparik ez badute? Baina… arazo bat dute: bi talde eta mapa bakarra?


  —Beste mapa bat ez duzu? —galdetzen dio Nurrek.


  —Ez.


  —Eta nola jakingo dugu orduan?


  —A… zuek ikusiko duzue…


  Azkenean bi talde egin ordez denak batera ibiltzea erabakitzen dute; hori baino lehen, ordea, mapa aztertu eta norantz jo erabaki behar dute. Planoa belar gainean zabaltzen dute, eta harri batzuk jartzen dizkiote lau ertzetan, berriro bildu ez dadin.


  Oso mapa polita da.


  Egiazkoa dirudi.


  Egiazkoa da-eta.


  Baina seinale asko ditu.


  Gezi pila bat.


  —Gu hemen gaude! —egiten du oihu Nurrek, halako batean.


  Kanpadenda bat ageri da, izan ere, basoko soilgune batean. Oso kanpadenda txikia da, baina garbi ikusten da berena bezalako kanpadenda bat dela.


  —Hegoalderantz joan behar da! —esaten du Ihintzak.


  —Iparralderantz! —esaten du Enekok; hark, izan ere, pila bat daki piraten mapez.


  —Nire iritzirako, biratu egin behar da mapa… —esaten du Patxik—. Hemen dago markatuta «ginkgo biloba»…


  Eta japoniar haizemaile baten itxurako hosto bat seinalatzen du. Egia da, goikoz behera daukate mapa! Mapan agertzen den kanpadenda azpikoz gora dago, gainera.


  —Eta ez ahaztu kamuflajea —gogoratzen die Aritzek.


  Egia da, ez ziren gogoratzen. Adarrez eta hostoz estali behar dute, oihaneko biztanleek ikus ez ditzaten. Bestela preso har ditzakete agian, esploratzaileak oihanean zehar doazen eta azkenean lapiko handi batean sartzen dituzten film hartan bezata. Eskerrak azkenean salbatu ziren. Hostoz eta adarrez kamuflatzen dira eta, azkenean, mapan agertzen diren azalpenei jarraituz abiatzen dira.

  Esploratzaileak gelditu egiten dira. Etxe bat ematen du.


  —Honek etxe bat ematen du —esaten du Nurrek, ilaran lehenengoa baitoa, eta berak baitarama mapa; hura, izan ere, BERE oihana da, eta berari dagokio espedizioaren buru joatea.


  —Zer eratako etxea? —galdetzen dio Patxik.


  —Ez dakit…


  —Beirazkoa da —esaten du Ihintzak.


  —Hauxe leku bitxia… —xuxurlatzen du Enekok.


  Etxearen teilatua baizik ez da ikusten, eta atea ia estalita dago belar eta abar pilaz; hura dena kendu beharko dute, sartuko badira. Lanari ekiten diote, baina denboratxoa behar dute zirrikitu bat libre uzteko.


  —Nor sartuko da lehena? —galdetzen du Nurrek.


  Nurrek gauzak seguru nahi izaten ditu, eta ez da fiatzen; gerta bailiteke barruan basapiztiaren bat egotea, edo gauza okerragoren bat…

  Beste hiruak ez dira mugitzen, eta Nurri begiratzen diote. Nur doa lehenengoa, eta hark darama mapa… Eta —pentsatzen du bere golkorako—, bera izan da gaua kanpadendaz kanpo igaro duen bakarra. Ingurura begiratzen du, ea Maria Xaguxar agertzen den laguntzeko, baina haren arrastorik ere ez. Azkenean, gogoa hartzen du, arnasa hartu eta beirazko etxean sartzen da.


  Bero egiten du, eta landarez eta aihenaz bete-beteta dago. Nola bilatu behar dute altxorra, mugitzeko ere lanak dituzten leku batean?


  Eta landare haragijalerik badago?


  Eta aihenek harrapatu eta irten ezinik geratzen badira?


  —Ezer aurkitu duzu? —galdetzen dio Patxik kanpotik.


  —Altxorra badago? —galdetzen dio Enekok.


  —Sartzerik badago? —galdetzen dio Ihintzak.


  Nurrek ez dio erantzuten. Hots bitxi bat entzun du, eta izuak gogorturik geratu da.


  Otsoren bat ez da, bada, izango?


  Edo azeriren bat?


  Edo hartzen bat?


  Lasterka ateratzear dago; horretan, ordea, berriro entzuten du hotsa, eta zoko batera begiratzen du. «Polita» ikusten du, aititeren basoan dauden katuetatik fereka dezaten uzten duen kateme bakarra; sekulako hosto handiak dituen landare baten azpian dago. Lasto lehor batzuen gainean dago etzanda, eta begi urdin, handiak zabal-zabalik dituela begiratzen dio. «Polita» oso katu berezia da, zuri-zuria, eta begi handi-handiak dituena. Nurrek irribarre egiten du, eta katuaren ondoan belaunikatzen da. Badira egun batzuk ikusten ez duela, eta amamak katuei janaria ateratzen dienean lehenengoa izaten da beti jatera etortzen.


  —Kaixo, «Polita» —esaten dio bizkarra ferekatuz—. Zer egiten duzu hemen?


  «Politak» miau arin batez erantzuten dio, eta hankaz gora jartzen da, sabela fereka diezaion, asko gustatzen baitzaio hazka egitea. Orduan ikusten du Nurrek azkeneko egunetan zergatik agertu ez den. Ondoan lau katakumetxo ditu, kotoizko pilotak balira bezalakoak, amaren berdin-berdinak; begiak ozta-ozta zabaltzen dituzte oraindik, eta ezin da jakin ondo urdinak ala beste koloreren batekoak dituzten.


  —Nur! —deitzen dio Patxik—. Zertan ari zara?


  —Sartu barrura! —esaten die—. Baina ibili kontuz!


  Kontu handiz sartzen dira, eta harrituta geratzen dira katemea eta haren katakumeak ikusita. Inoiz ez dute ikusi horren gauza politik; arrazoia du Nurren katuak izen hori izateko. Bakoitzak katakume hat hartzen du. Esku barruan kabitzen dira; hain dira txikiak.


  —Hau niretzat —esaten du Ihintzak—, eta «Zuri» jarriko diot izena.


  —Nik nireari «John Silver» deituko diot —esaten du Enekok.


  —Ba nirea Patxi deituko da, ni bezala.


  —Eta neskak badira? —galdetzen die Nurrek bi mutikoei.


  Enekok eta Patxik elkarri begiratzen diote. Egia baita. Zer gertatuko da eskuetan dituzten bi pilota txiki haiek neskak badira? Ezin diete mutiko-izenik jarri…


  —Hobe da mutikoentzat eta neskentzat, bientzat balio duten izenak jarri —saiatzen da berriro Nur.


  —Hortaz, «John Silver» deitu ordez… «Silver» bakarrik deituko diot; ingelesez «zilarra» esan nahi du eta denentzat balio du.

  Enekok irribarre egiten du pozik. Ideia bikain bat bururatu zaio.


  —Ba nirea…, nirea… «Elur-maluta» izango da! —esaten du Patxik, poz-pozik.


  Nurrek oraindik ez du izenik aukeratu bere katakumearentzat. Izena garrantzi handiko gauza da, bizi guztirako da-eta; eta jarritako izena gero gustatzen ez bazaio, ezingo du aldatu.

  —Nik Biribil deituko diot —esaten du azkenean—; biribil-biribila da-eta…


  Egun osoa emango lukete han, katakumeei ferekak eta hazka eginez, baina bazkaldu ere egin behar dute, eta «Politaren» ondoan uzten dituzte, gero berriro etorriko direla hitz emanda. Beirazko etxetik ateratzen dira; horretan, ordea, altxorra ez dutela aurkitu gogoratzen da Nur.


  —Ez dugu altxorra aurkitu! —esaten du.


  —Katakumeak ziren beharbada altxorra… —esaten du Ihintzak.


  —Ez… Beste zerbait ere izan behar du… egiazko altxor bat…


  Berriro beirazko etxe barrura sartzen da, eta alde guztietan bila eta bila hasten da; lagunak, berriz, kanpalekura itzultzen dira. Seguru daude Aritzen txantxa bat izan dela dena, hark egin duela mapa, eta han ez dagoela altxorrik eta horrelako gauzarik; Nurrek, ordea, bila jarraitzen du, puska batean. Bera ere alde egiteko dela, non ikusten duen zoko batean distira egiten duen zerbait. Ez ote da izango nesken aldizkari batekin batera zetorren eta non sartu duen ez dakien eraztun hura… Makurtzen da, badoa hartzera, baina ez da eraztuna. Sagar handi distiratsu bat da, gorri-gorria, sorginak ipuinean Edurne Zuriri ematen dionaren berdin-berdina.


  Zertan dago han sagar gorri, distiratsu bat?


  Eta sagarra ez bada?


  Edo sagar pozoitu bat bada, Edurne Zurirena bezala?


  Edo piztia gaizto bat baldin bada, sagar-itxurakoa?


  Edo jostailuzko sagar bat baldin bada?


  Ez daki zer egin; azkenean hatza luzatu eta ukitu egiten du, egiazkoa ala gezurrezkoa den ikusteko, eta gezurrezkoa da. Bai berak esan, halako sagar handia eta hain gorria ezin egiazkoa izan. Kutxatxo bat ematen du. Erditik zabaltzen den kutxatxo bat da. Nurrez zabaldu, eta ai! Besteei esan behar die; korrika joaten da oihanean zehar. Ondo gogoratzen du kanpalekura iristeko bidea: hogei pauso ezkerrerantz, beste hogei eskuinerantz, zingira gainetik igarotzeko zubia, ereinotz erraldoia, «ginkgo biloba»…


  —Aurkitu dut! —esaten die oihuka, lagunak ikusten dituenean.


  —Zer? —galdetzen diote, denek batera.


  —Altxorra! —Altxorra aurkitu dut!


  Eta sagar-itxurako kutxatxoa erakusten die.


  —Sagar bat dirudi —esaten du Patxik.


  —Kutxatxo bat da.


  —Orduan ez da altxorra, altxorrak piraten kutxa batean gordeta egoten dira —Enekok berera jotzen du beti.


  —Ba, jakin dezazun, hau BAI da altxorra!


  Nurrek kutxatxoa zabaldu eta barruan dagoena erakusten die: urrezko diru pila bat, dena distiratsu.


  —Egiazkoak dira? —galdetzen dio Ihintzak.


  —Jakina egiazkoak direla! Eta oso gozoak daude!


  Eta, frogatzeko, bat hartu, urre koloreko papera kendu eta jan egiten du.


  —Nire bizitza guztian jan ditudan txokolatezko dirurik gozoenak! —esaten du, eta barreari ematen dio.


  —Denen artean banatu beharko dituzu —gogorarazten dio Aritzek.


  Nurrek une batez gogoeta egiten du. Berak aurkitu du, izan ere, altxorra eta… ba, hori… ez du zertan banatu beharrik. Gero lagunek sekretuak eta gainerako guztiak partekatzen dituztela gogoratzen du, eta lau pilatxo egiten ditu, denak berdinak, bakoitzari bana emateko. Berak dagoeneko bi diru jan ditu… baina horiek ez dute balio.


  —Altxor gehiago badago? —galdetu dio Aritzi.


  —Gaurkoz ez dut uste…


  —Jo! Lastima!


  —Eta gauzak bildu eta etxera itzultzeko garaia da, gainera.

  —Eta beste pixka batean ezin dugu geratu? —tematzen da Nur, ea lortzen duen.


  —Sentitzen dut. Ihintzaren eta Patxiren gurasoak berehalaxe etorriko dira, gainera, horien bila, eta ez legoke gaizki haiek iritsi baino lehen pixka bat garbitzea. Atzoz geroztik ez zaretela garbitu, usteko dute! —esaten du Aritzek.


  Egia da. Atzoz gero ez dira garbitu, eta hosto puskak dituzte ileetan eta jantzietan.


  Gauzak biltzen hasi, beste erremediorik ez zaie geratzen. Kanpadenda jasotzen dute, tolesten dute oihala, lurretik ziriak ateratzen dituzte, dena poltsa handian gordetzen dute, eta etxera joaten dira. Handik pixka batera iristen dira lagunen gurasoak, eta Nurri pena pixka bat ematen dio haiek alde egiteak; bai ederki ibili direla! Datorren asteburuan berriro elkartu eta berriro kanpaldia egitea erabakitzen dute.


  —Bueno… ikusiko dugu… —esaten du Aritzek.


  —Zuk etorri beharrik ez duzu —esaten dio Nurrek.


  Egia da. Bakarrik ere gera zitezkeen. Laurak ere nahiko handiak dira, eta ez dute pertsona larri baten beharrik, berekin egoteko. Kanpadenda jartzen laguntzen badie, aski izango da. Surik ezingo dute egin, baina horrek ere ez dio axola; ez du hotzik egiten, eta hala hobeto, gainera. Xomorroak, bere adiskideak, erre ez daitezen, badaezpada ere!

  6. Nurren koadroa zoragarria


  Nurren gurasoak arratsalde erdi inguruan azaltzen dira.


  —Ongi gozatu duzu? —galdetzen dio amak.


  —Oso ongi.


  —Eta, portatu ere, ongi portatu zara?


  —Bai horixe!


  —Eta zer moduz kanpaldia? —galdetzen dio babak.


  —Primeran!


  Eta dena kontatzen die, ezer ahaztu gabe: kanpadendarena, seiak barruan nola ia-ia sartzen ez ziren.


  —Sei? —galdetzen dio babak, harriturik.


  —Patxi, Ihintza, Eneko, Aritz, ni eta Kuka —esaten du Nurrek, horietako bakoitza hatz batez adieraziz—. Sei.


  Babak irribarre egiten du. Kuka ahazturik zeukan.


  Eta Nurrek suarena kontatzen die, eta Aritzen istorioena, eta asmakizunena, eta banpiroarena, eta aititek eman zien sustoarena, Basajauna zela uste zutenean…


  Amatxok barre egiten du.


  —Nor da Basajaun hori? —galdetzen du babak, harriturik.


  —Basoko jauna, basoko zuhaitzak eta animaliak zaintzen dituena —azaltzen dio Nurrek.

  —A…


  Babak keinu bitxi bat egiten du. Hura Siriakoa baita, eta han ez da Basajaunik. Amatxok barre egiten du berriro.


  —Kanpadendan ondo egin duzu lo? Ez duzu beldurrik izan? —galdetzen dio.


  —Ez.


  Ez daki oihanaren erdian izan zen festarena kontatu ala ez, ez diote sinetsiko-eta. Finnena ere kontatu zuen iaz. Ez zioten sinetsi. Irudimen handia zuela esan zioten, eta istorioak idazten hasi beharko zukeela, amamak bezala. Horregatik, bada, ez daki bere sekretua esan ala ez… Haserretu egingo zaizkio gainera, beharbada, gauean kanpadendatik bakarrik atera delako. Hobe ez kontatzea. Baina altxorraren maparena, bai, hori kontatzen die, eta baita berak aurkitutako urrezko diruz betetako sagarrarena ere.


  —«Politak» katakumeak izan ditu —esaten die—. Politagoak dira! Ikusi nahi dituzu, ama?


  —Bihar, maitea. Orain nekatu samar nago, etxera joateko gogoa dut, eta zuk dutxatu egin behar duzu, gainera, ikusi zein zikina zauden!


  —Datorren asteburuan ere norabait joan behar duzue?


  —Ez. Zer bada? —galdetzen dio amak.


  —Ezergatik ez… Eta hurrengoan?


  Amak barre egiten du; badaki zer darabilen Nurrek buruan. Gurasoak kanpora badoaz, Nurrek libre izango du berriro kanpaldi bat egiteko.


  —Ikusiko dugu… —erantzuten dio.


  Etxeratutakoan, bainu-gelara joan da Nur, zuzen-zuzen. Dutxatu ordez, bainu-ontzia betetzen eta aparra egiteko xaboi likidoa botatzen utzi diote. Ez diote beti uzten; amak esaten du zikin-zikin uzten duela dena, baina Nurri ikaragarri gustatzen zaio bainuan aparrarekin jolas egitea. Merenge erraldoi batean sartzea bezala da. Tartak, irudiak, mendiak, burura etortzen zaion guztia egiten du… baina xaboi-burbuilak egitea gustatzen zaio gehiena. Hatz erakuslearekin eta erpuruarekin «o» bat egin, eta hatsa botatzen dio, poliki-poliki, harik eta sekulako burbuila erraldoi bat egiten duen arte. Orduan hatzak ixten ditu, burbuila airera botatzen du, eta begira geratzen da, nola igotzen eta nola jaisten den ikusiz. Urre-koloreko distirak, arrosak, urdinak, lila-kolorekoak egiten zaizkio, Maria Xaguxarren hegalen berdin-berdinak.


  Afaldu ondoren, lotara baino lehen telebista pixka bat ikusi nahi duen galdetzen diote gurasoek, baina ezetz erantzuten die. Badu garrantzi handiko gauza bat egiteko. Ez du astirik galdu behar, ez du nahi gauza bat ahaztea eta, oraintxe egiten ez badu, ahaztu egingo zaio, seguru.


  Nurrek kartulina handi bat hartu eta laneko mahai gainean jartzen du. Tiradera batetik egiten hasita zeukan animalia bilduma bateko kromoak dauzkan kaxa bat ateratzen du; hasi bai, baina bukatu gabe dauka, kromo errepikatu asko etortzen zirelako, eta aspertu egiten zelako. Izar-itxurako pegatinatxo pila bat hartzen du, eta tximeleta irudiak dituzten pegatina mordo bat; oso politak dira. Koloretako errotuladoreak, guraizeak, kola zuria eta purpurina hodiak bilatzen ditu, eta lanari ekiten dio.


  Hemen ebaki, bereizi, itsatsi, marraztu, margotu… Hain buru-belarri dago bere egitekoan sartuta, non doministikua balitz bezalaxe joaten baitzaio denbora.


  —Lotarako ordua! —entzuten dio amatxori.


  —Pixka bat gehiago, ama, mesedez! —erantzuten dio—: Ia-ia bukatu dut!


  —Zer ari zara egiten?


  —Koadro bat!


  Pixka batez lasai uzten dute, baina berehalaxe agertzen da berriro ama gelan.


  —Zer esan duzu ari zarela egiten?


  —Koadro bat —erantzuten dio Nurrek burua jaso gabe.


  Ia bukaturik dauka. Dantzako jantzia margotzea besterik ez zaio falta. Lila-koloreko purpurina hodia estutzen du, pilatxo bat isurtzen du, eta hatz muturraz zabaltzen du, marratik ez irteten ahaleginduz. Lehen ez zuen ongi egiten hori, marratik kanpora zabaltzen zitzaion purpurina eta ez zitzaion ongi geratzen; orain, ordea, ikasi du nola egiten den, eta oso marrazki politak ateratzen zaizkio.


  —Erakutsi… —esaten dio amatxok, mahaira hurbilduz.

  Han daude denak: txoriak, armiarmak beren zilarrezko ameraunarekin, inurriak, erleak, kakalardoak, ipurtargiak, Pinky, xomorro dantzaria… Katagorri bat paperetik ebaki eta zuhaitz batera igota itsatsi du, kolore askotako tximeletak jarri ditu, eta izar distiratsu pila bat ilargi irribarretsu baten inguruan. Ile luzeko erraldoi bat eta gorriz jantzita dauden bi iratxo ere margotu ditu. Eta bere irudia ere jarri du, izar-hautsez egindako jantziarekin, basoko soilgunean dantzan.


  —Bai polita! —esaten du amatxok, eta babari deitzen dio, ikus dezan.


  Babari ere oso koadro polita iruditzen zaio, eta marko batean sartu eta hormatik zintzilik jarriko duela agintzen dio.


  —Eta orain lotara, bihar eskola duzu eta…


  —Badakizue gauza bat… —esaten die Nurrek ohean sartu denean—. Egiazkoa da.


  —Zer da egiazkoa? —galdetzen dio amak.


  —Marraztu dudan hori… Atzo gauean dantza batean egon nintzen, Aritz eta gainerakoak lotan zeuden bitartean. Han ziren aititeren oihaneko zomorro guztiak, Maria Xaguxar ere bai, eta nik haren soineko bera nuen jantzita.


  —Oso ongi —esaten dio babak—, orain lo asko egin…


  Ez diote sinesten. Bazekien ez ziotela sinetsiko, baina egia dela frogatuko die, dantzaren istorio hori ez dela berak asmatua.


  —Non daude nire galtzak, gaur jantzita nituenak?


  —Garbitzeko arroparen saskian —esaten dio amak.


  —Haien patrikan dago bururako zinta. Ekarriko didazu?


  —Zertarako?


  —Mesedez… gauza bat erakutsi nahi dizuet…


  Amatxok betiko keinua egiten du, eta xingolaren bila doa. Handik piska batera itzultzen da, eta Nurri ematen dio, baina…


  —Besterik ez zegoen? —galdetzen dio Nurrek.


  —Beste zer?


  —Beste zinta, izar-hautsez egina… soinekoaren berdina… —esaten dio, kamusturik.


  —Ba ez, hauxe baizik ez zegoen.


  Gurasoek Nurri begiratzen diote eta irribarre egiten dute. Nolako irudimena duen neska honek! Musu bat eman, argia itzali eta gelatik ateratzen dira.


  Nurrek ez daki zer pentsatu ere. Seguru zegoen galtzen patrikan zegoela zinta miragarria. Baliteke erori izana —pentsatzen du— edo baliteke magiazko zinta bat izatea, oihanean baizik ikusten ez dena. Logalea du eta begiak ixten zaizkio, baina erabat itxi aurretik, bihar berriro aititeren oihanera joan eta zinta magiazkoa den ala ez proba egin behar duela erabakitzen du. Ia lokartuta dagoela, ahots mehe bat entzuten du ondoan.


  —Ondo lo egin, Nur —esaten dio Maria Xaguxarrek—. Amets politak egin.


  —Baita zuk ere —esaten dio Nurrek, ahoa hipopotamoarena baino gehiago zabalduz.


  


  Nurrek egun osoa itxaron behar izan du berriro aititeren basora joateko. Eskolara baino lehen joan nahi zuen, baina berandu esnatu da, eta ez dio astirik eman. Eskolan Patxi topatu du, eta begi-keinu bat egin diote elkarri. Gainerakoei ez diete kontatuko zein ederki igaro duten asteburua. Horixe izango dute beren sekretua. Baina ezin du burutik kendu zintarena eta, eskola bukatu bezain laster, abiada batean atera eta aitonaren eta amonaren etxera joaten da zuzen-zuzen.


  —«Polita» ikustera joan naiteke? —galdetzen dio amamari.


  —Bai, jakina… Nahi duzu ni zurekin joatea?


  —Ez, ez… Bakarrik ere badakit joaten.


  Terrazara ateratzen da eta kolpe bat emanez ixten du atea. Banbuetako txoriak izutu egiten dira eta sekulako iskanbila sortzen dute. Horretan lupaz gogoratzen da. Baliteke beharra izatea. Berriro etxera sartzen da.


  —Amama! Lupa bat baduzu uzteko? —Berea etxean baitago, jakina, motxilan.


  Amamak berea baino askoz ere lupa handiago bat ematen dio eta berriro ateratzen da. Oraingo honetan ez du ate-kolperik jotzen, baina, banbuen ondotik igarotzean, bati heldu eta astindu bat ematen dio. Ikaragarri gustatzen zaio txoriek egiten duten iskanbila!


  Adarrez betetako bidetik aurrera doa, «ginkgo biloba» arbolara iritsi arte, eta ingurura begiratzen du. Kanpadenda jarri zuten lekuan belarra zapalduta dago oraindik ere. Ilea lotzeko zinta kendu, eta arretaz begiratzen dio. —Hura desilusioa! Betiko zinta da.


  Ez ote da, gero, egia izango amets bat baizik ez dela izan dena?


  Eta ez zela dantzan egon ilargiaren argitan.


  Babak arrazoia du beharbada, eta berak irudimen handia.


  Edo handia bihurtzen ari da dagoeneko.


  Belarretan etzan eta lupaz jolasean hasten da. A zer desilusioa! Ezetz existitu prakagorriak ere, ezta Basajauna ere, eta armiarmek ezetz egin zilar-harizko ameraunak, eta ezetz egon xomorro dantzaririk… Lastima…


  Lupa hartu eta bitxilore bati begiratzen dio, begiratzeagatik, besterik gabe, eta hara! Han dago Pinky! Xomorrotxoa jauzika eta itzulipurdika hasten da bitxilorearen gainean; ondoren hanka bat luzatzen du eta… egiazko izar bat erakusten dio, egunez ere argi egiten duen izar bat! Oraingo honetan seguru dago ez duela ametsik egin, ez duela asmatu, eta ez dela irudipena ere. Belarretan iraulika egiten du eta barrez hasten da. Barre eta barre, malkoak ateratzeraino, eta aititeren basoko bazter guztietan entzuten da haren barrea.

